
Pandan ke nou pa gen tout repons yo, nou konnen prensip enpòtan ki ap 
pèmèt nou afwonte trajedi yo avèk lafwa ak konfyans. 
 
Anpil moun rankontre gwo pwoblèm e menm trajedi pandan lavi motèl sa a. 
Toupatou nan mond lan, nou wè egzanp eprèv ak tribilasyon.1 Nanm nou 
touche pa imaj sou lanmò, soufrans tèrib, ak dezespwa n ap wè nan 
televizyon yo. Nou wè Japonè yo ap lite ewoyikman kont dega yon 
tranbleman de tè ak tsounami. Imaj efreyan destriksyon tou World Trade 
Center yo, ke nou te rewè resamman yo, te di pou nou reviv. Gen yon bagay 
ki sakaje nou lè nou okouran yon trajedi konsa, sitou lè se inonsan ki sibi li. 
 
Pafwa trajedi yo trè pèsonèl. Yon pitit gason oswa yon pitit fi mouri byen 
jèn oubyen li tonbe viktim yon maladi devastan. Yon paran eman pèdi lavi li 
akoz yon zak ireflechi oswa yon aksidan. Lè yon trajedi rive, nou kriye epi 
nou youn eseye pote fado lòt.2 Nou regrèt bagay ki pap akonpli yo anpil ak 



chante ki p ap chante yo.  
 
Pami kesyon yo poze dirijan legliz yo pi souvan yo, genyen: “Poukisa yon 
Bondye ki jis kite move bagay rive moun, espesyalman bon moun? Poukisa 
moun ki jis yo e ki ap sèvi Senyè a pa epaye anba trajedi sa yo? 
 
Byenke nou pa konn tout repons yo, nou konnen kèk prensip enpòtan ki 
pèmèt nou afwonte trajedi yo avèk lafwa ak konfyans ke gen yon bèl demen 
ki planifye pou nou chak. Kèk nan prensip ki pi enpòtan sa yo se: 
 
Premyèman, nou gen yon Papa nan Syèl la, ki konnen nou e ki renmen nou 
pèsonèlman e ki konprann soufrans nou yo pafètman.  

 
Dezyèmman, Pitit Gason L lan, Jezikri, se Sovè nou ak Redanmtè nou, 
Ekspyasyon L la non sèlman bay sali ak egzaltasyon men li ap peye pou tout 
enjistis lavi a tou. 
 
Twazyèmman, plan bonè Papa a pou pitit Li yo genyen ladan l non sèlman 
yon lavi premòtèl ak yon lavi motèl men yon lavi etènèl tou, ki gen ladan 
yon gwo reyinyon gloriye avèk moun nou pèdi yo. Tout move bagay pral 
korije e nou pral wè avèk yon klate pafè ak yon pèspektiv ak yon 
konpreyansyon san fot. 
 
Nan pèspektiv limite moun ki pa gen konesans, konpreyansyon, oubyen 
lafwa nan plan Papa a – ki wè mond lan sèlman atravè je mòtèl yo avèk lagè, 
vyolans, maladi, ak mal li yo–lavi sa a ka sanble l depriman, dezòganize, 
enjis, ak san sans. Dirijan Legliz yo konpare pèspektiv sa a avèk yon moun 
ki antre nan mitan yon pyès ki gen twa twa ak.3 Moun ki pa konnen plan 
Papa a pa konprann sa k te pase nan premye ak la, ki se egzistans premòtèl 
la, ak bi ki te fikse ladan l yo; ni nonplis yo pa konprann klarifikasyon ak 
solisyon ki vini nan twazyèm ak la, ki se akonplisman gloriye plan Papa a. 
 
Anpil moun pa rann yo kont ke, nan plan eman ak inivèsèl li a, moun ki 
sanble yo dezavantaje san se pa fòt pa yo, pa p penalize alafen.4 
 



Nan kèk mwa, sa pral fè 100 tan depi nofraj trajik batoTitanik la te rive. 
Sikonstans kalamite ki te antoure evenman orib sa a toujou gen gwo enpak 
nan memwa moun depi yon syèk. Moun ki t ap fè piblisite pou nouvo bato 
pasajè deliks la, ki te gen 11 etaj e ki te prèske longè 3 teren foutbòl la,5 te fè 
deklarasyon egjazere e ki pa t jistifye konsènan sekirite Titanic la nan dlo 
ivè ki ranpli ak mas glas yo. Bato sa a te sipoze pa kapab koule; e poutan lè l 
te koule desann anba sifas Osean Atlantik glase a, plis pase 1.500 moun te 
pèdi lavi yo.6  
 
Nan anpil fason nofraj Titanik la se yon konparezon pou lavi a ak pou anpil 
prensip levanjil. Se yon egzanp pafè sou difikilte ki genyen nan gade sèlman 
atravè linèt lavi mòtel sa a. Pèt lavi sa yo te katastwofik nan konsekans li 
men se te rezilta yon aksidan natirèl. Avèk bann lanmò de gè mondyal yo ak 
10zyèm anivèsè destriksyon tou World Trade Center yo, nou wè, nan pwòp 
epòk pa nou an, yon apèsi nan chòk, soufrans, ak pwoblèm moral ki antoure 
evenman ki soti nan mal egzèse libabit la. Trajedi sa yo, kèlkeswa koz yo, 
gen repèkisyon terib sou fanmi, zanmi, ak nasyon yo.   
 
KonsènanTitanik la, moun te tire leson sou danje lògèy ak vwayaje nan dlo 
twoub e sou lefèt ke “tout moun egal devan Bondye.”7 Moun ki te peri yo te 
soti nan tout kouch sosyal nan lavi a. Genyen ki te rich ak selèb, tankou John 
Jacob Astor; men te gen ouvriye, imigran, fi, timoun ak manm ekipaj tou.8  
 
Te gen omwen de koneksyon Sen Dènye Jou nan Titanic la. Toulède ilistre 
difikilte nou genyen pou konprann eprèv, tribilasyon ak trajedi yo epi yo bay 
yon apèsi sou fason nou afwonte yo. Premye a se yon egzanp sou rekonesans 
pou benediksyon nou resevwa ak pwoblèm nou evite. Li konsène Alma 
Sonne, ki te sèvi nan apre kòm Otorite Jeneral.9 Li te prezidan pye mwen lè 
m te fèt nan Logan, Utah. Se Èldè Sonne ki te fè entèvyou avèk mwen lè m 
ta pral nan misyon.  Nan epòk sa a, tout kandida misyonè yo te konn gen yon 
entèvyou avèk yon Otorite Jeneral. Li te gen yon gwo enfliyans nan lavi 
mwen. 
 
Lè Alma te jènjan, li te gen yon zanmi ki te rele Fred, ki te inaktif nan Legliz 
la. Yo te fè anpil pale sou sèvi yon mission, e finalman Alma Sonne te 



konvenk Fred pou l te prepare pou al sèvi yon misyon. Yo toulède te 
resevwa apèl pou yo te sèvi nan Misyon Britanik la. Lè misyon yo te fini, 
Èldè Sonne, ki te sekretè misyon an, te fè aranjman vwayaj pou yo te 
retounen Ozetazini. Li te achte tikè pou vwayaje sou Titanik la pou limenm, 
Fred, ak kat lòt misyonè ki te fini misyon yo.10  
 
Lè dat depa a te rive, pou yon rezon kèlkonk, Fred te gen yon anpèchman. 
Èldè Sonne te anile toulè sis tikè li te achte pou vwayaje sou nouvo bato 
deliks la nan okazyon premye vwayaj li a, epi li te fè rezèvasyon sou yon 
bato ki tap vwayaje nan demen.11 Kat misyonè yo, ki te eksite pou vwayaje 
sou Titanik la, te eksprime desepsyon yo. Repons Èldè Sonne a te sanble ak 
istwa Jozèf ak frè l yo an Ejip la ki rapòte nan Jenèz la: “Kijan pou nou ta fè 
retounen al jwenn fanmi nou san tigason an pa avèk nou?”12 Li te eksplike 
konpayon l yo ke yo te vini an Angletè ansanm e yo tout dwe retounen lakay 
yo ansanm. Èldè Sonne te aprann nofraj Titanik la nan apre epi li te di zanmi 
li Fred, avèk rekonesans: “Ou sove lavi m.” Fred te reponn: “Non, se ou 
menm ki sove lavi m, paske w te fè m vin nan misyon an.”13 Tout lòt 
misyonè yo te di Senyè a mèsi poutèt li te pwoteje yo.14 
 
Pafwa, tankou jan sa te ye pou Èldè Sonne ak kòlèg misyonè li yo, gen gwo 
benediksyon ki vin jwenn moun ki fidèl yo. Nou dwe rekonesan pou tout 
“tand mizerikòd” ki vini nan lavi nou yo.15 Nou pa konn ki kantite 
benediksyon nou resevwa jou apre jou. Li ekstrèmmeman enpòtan pou nou 
gen yon espri gratitid nan kè nou.16 
 
Ekriti yo klè: moun ki jis yo, ki suiv Senyè a, e ki respekte kòmandman L yo 
ap pwospere nan peyi a.17 Yon eleman esansyèl nan pwospere a se gen 
Lespri a nan lavi nou. 
 
Men, ladwati, priyè, ak fidelite pa toujou abouti  nan fen byenere nan 
mòtalite a. Anpil moun ap fè eksperyans gwo kalite eprèv. Lè sa rive, 
Bondye apwouve ke nou gen lafwa epi chèche benediksyon prètriz yo. 
Senyè a deklare: “Epi yo dwe rele … ansyen legliz yo pou priye pou li epi 
pou enpoze men sou li nan non mwen; epi si li mouri, l ap mouri nan mwen, 
epi li li viv l ap viv nan mwen.”18 



 
Li enstriktif pou nou konnen ke dezyèm koneksyon Sen Dènye Jou avèk 
Titanik la pa t gen yon fen mòtèl ere. Irene Corbett te gen 30 an. Se te yon 
jèn dam epi yon manman ki te soti Provo, Utah. Li te gen gwo talan atistik 
ak mizikal; li te pwofesè ak enfimyè tou. Lè te gen demann ijan pou 
pwofesyonèl medikal nan Provo, li te ale nan yon pwogram etid sis mwa nan 
Lond pou al aprann fanm saj. Pi gwo dezi li sete pou l te fè yon diferans nan 
mond lan. Li te yon moun pridan, reflechi, li te renmen priye e li te gen 
kouraj. Youn nan rezon k fè li te chwazi Titanik la pou l te retounen 
Ozetazini, se te paske li te panse misyonè yo t ap vwayaje avèk li e sa t ap 
bay yon sekirite anplis. Irene se te youn nan kèk grenn fi ki pat sove nan 
trajedi terib sa a. Yo te mete pifò fi yo ak timoun yo nan chaloup sovtaj e 
finalman yo te sove yo. Pa t gen ase chaloup sovtaj pou tout moun. Men yo 
kwè ke li pa t nan chaloup sovtaj yo paske, avèk fòmasyon espesyal li te 
genyen an, li tap okipe l de bezwen bann pasaje ki te blese yo lè yo te frape 
avèk mas glas la.19 
 
Gen anpil kalite pwoblèm. Gen kèk ki ban nou eksperyans endispansab yo. 
Rezilta negatif yo nan vi mòtèl sa a se pa prèv mank lafwa oubyen 
enpèfeksyon nan plan global Papa nou ki nan Syèl la. Dife fòjewon an reyèl, 
e kalite pèsonalite ak ladwati yo ki fòje nan founèz afliksyon yo pèfeksyone 
ak pirifye nou epi tou yo prepare nou pou n al rankontre Bondye. 
 
Lè Pwofèt Joseph Smith te prizonye nan Prizon Liberty a, Senyè a te deklare 
li ke pil kalamite kapab rive lòm. Sovè a te di Joseph pami lòt bagay, “Si yo 
ta jete ou nan ravin fon, si lang pèvès konspire ou; si move van vin tounen 
enmi w; … epi eleman yo konbine pou bare wout la; … tout bagay sa yo ap 
ba w eksperyans, epi se ap pou byen w.”20 Sovè a te konkli enstriksyon L lan 
konsa: “M konnen jou w yo, epi ane ou yo p ap vin mwens; se poutèt sa, pa 
pè … paske Bondye ap avèk ou pou toujou ajamè.”21 
 
Gen kèk pwoblèm ki soti nan libabit lòt moun. Libabit endispansab pou 
pwogresyon ak devlopman endividyèl espirityèl. Move konduit se yon 
eleman libabit. Kapitèn Mowoni te eksplike doktrin trè enpòtan sa a: “Senyè 
a kite moun ki jis yo mouri pou lajistis ak jijman l kapab tonbe sou mechan 



yo.” Li rann klè ke moun ki jis yo pa pèdi; men yo “antre nan repo Senyè 
Bondye yo a.”22 Mechan yo pral rann kont pou bagay atwòs yo komèt yo.23  
 
Gen kèk pwoblèm ki soti nan dezobeyi lwa Bondye yo. Pwoblèm sante ki 
soti nan fimen, alkòl ak abize dwòg yo anpil. To moun ki fèmen nan prison 
poutèt krim ki liye avèk alkòl ak dwòg wo anpil.24 
 
To divòs akoz enfidelite yo konsiderab tou. Anpil nan eprèv ak tribilasyon 
sa yo ta kapab evite si moun obeyi lwa Bondye yo.25 
 
Prezidan misyon byeneme mwen, Èldè Mario D. Hanks (ki te mouri an Out 
la), te mande noumenm ki te misyonè yo, pou nou te memorize yon 
deklarasyon pou nou reziste anba difikilte lavi mòtèl yo: “Pa gen aza, ni sò, 
ni destine ki kapab kontoune oswa kontrekare oswa kontwole rezolisyon 
fèm yon moun ki detèmine.”26 
 
Li te rekonèt ke sa pa aplike a tout pwoblèm nou rankontre yo men li vrè 
nan domèn espirityèl. Mwen rekonesan pou konsèy li a nan lavi mwen. 
 
Youn nan rezon pèt lavi tèrib yo sou Titanik lan sè ke pa t gen ase chaloup 
sovtaj. Kèlkeswa eprèv nou rankontre nan lavi sa a, Ekspyasyon Sovè a bay 
chaloup sovetaj pou tout moun. Pou moun ki panse eprèv yo rankontre yo pa 
jis yo, Ekspyasyon an kouvri tout enjistis ki genyen nan lavi a.27   
 
Yon difikilte san parèy pou moun ki pèdi moun ki chè pou yo se evite panse 
anpil sou opòtinite ki pèdi yo nan lavi sa a. Souvan moun ki mouri bonè yo 
te demontre kapasite, enterè ak talan enpòtan. Avèk konpreyansyon limite 
nou, nou regrèt bagay ki pap akonpli yo ak chante ki pap chante yo. Gen yon 
moun ki dekri sa kòm si ou mouri avèk mizik la toujou andedan ou.  Nan ka 
sa a, mizik la se yon konparezon ki reprezante tout potansyèl ki pa reyalize 
yo. Pafwa moun fè gwo preparasyon men yo pa gen tan akonpli yo nan lavi 
mòtèl la.28 Youn nan powèm klasik yo pi site, “ElegyWritten in a Country 
Church-Yard,” ke Thomas Gray te ekri, byen eksprime okazyon rate sa yo. 
 
Anpil flè pouse san moun pa wè yo 



Epi pafi yo gaspiye nan lè dezè a. 29 
 
Opòtinite ki pèdi a ta kapab konsène fanmi, metye, talan, eksperyans oswa 

lòt bagay. Tout bagay sa yo te sispann sèk nan ka Sè Corbett la. Te gen 

chante li pa t chante ak potansyèl li pa t akonpli nan lavi mòtèl sa a. Men, 

lè nou gade bagay yo atravè linèt laj ak klè levanjil la, olye nou gade yo 

atravè linèt limite egzistans mòtèl la, nou konnen gwo rekonpans etènèl 

yon Papa eman pwomèt nan plan L lan. Jan Apot Paul te anseye a: “Bagay 

pèsonn pa t janm wè, ni pa t janm tande, bagay okenn moun pa t janm 

mete nan tèt yo, se sa Bondye pare pou moun ki renmen li.”30 Yon vèsè 

yon kantik mwen renmen anpil pote rekonfò, konsolation ak yon vizyon 

klè: “E Jezi ki ap koute kapab tande chante m pa ka chante yo.”31 

 

Sovè a te di: “Se poutèt sa, konsole kè ou … Rete trankil epi konnen m se 
Bondye.”32 Nou gen pwomès Li ke noumenm ak pitit nou yo pral chante 
“chan lajwa etènèl”33. Nan non Jezikri, amèn. 

